
Annotatsiya 

Mazkur maqolada mamlakatimizda introduksiya qilingan va yangi navlari yaratilgan amarant o‘simligidan 
samarali foydalanish, amarantning boy biologik faol moddalari va kimyoviy tarkibining o‘ziga xosligini o‘rganish va 
ulardan inson salomatligini saqlashda unumli foydalanish, mahalliy yangi navlaridan kompleks foydalanish, funksional 
ovqatlanishni tashkil qilish uchun bug‘doy yormasi va soya uni bilan kompleksda biologik faol oziq-ovqat qo‘shilmalari 
yaratish hamda ularni amaliyotga joriy qilish muammolari yoritilgan. Kuchli jismoniy mehnat bilan shug‘ullanuvchi 
toifadagi insonlar uchun maxsus bo‘tqa yaratish uchun mahalliy yangi “O‘zbekiston-M”, “Andijon”, “Marhamat”, “Ulug‘nor” 
amarant navlaridan maqbullarini aniqlash uchun o‘simlik urug‘laridagi moddalar: asosiy nutriyentlari, almashinmaydigan 
aminokislotalar, makro- va mikroelementlar miqdori solishtirma tarzda o‘rganilgan. Olingan natijalar asosida bu 
maqsadlar uchun “O‘zbekiston-M”, “Ulug‘nor” navlaridan foydalanish yuzasidan xulosa qilingan. 

Аннотация 
В данной статье рассматриваются вопросы эффективного использования интродуцированного в 

Узбекистане растения амаранта и созданных новых сортов. Исследование направлено на изучение 
биологически активных соединений и химического состава амаранта, а также на оценку его полезных 
свойств для здоровья человека. Анализируются возможности комплексного использования новых местных 
сортов и перспективы разработки биологически активных пищевых добавок в сочетании с пшеничной крупой 
и соевой мукой для организации функционального питания. Для создания специальной каши для людей, 
подвергающихся высоким физическим нагрузкам, был проведён сравнительный анализ содержания основных 
нутриентов, незаменимых аминокислот, макро- и микроэлементов в семенах сортов "O‘zbekiston-M", 
"Andijon", "Marhamat" и "Ulug‘nor". По результатам исследования рекомендовано использование сортов 
"O‘zbekiston-M" и "Ulug‘nor" для этих целей. 

Abstract 
This article examines the effective utilization of amaranth introduced in Uzbekistan and the newly developed 

varieties. The study focuses on investigating the biologically active compounds and chemical composition of amaranth, 
as well as evaluating its benefits for human health. The potential for the integrated use of new local varieties and the 
development of biologically active food additives in combination with wheat groats and soy flour for functional nutrition 
are analyzed. To develop a specialized porridge for individuals engaged in heavy physical labor, a comparative analysis 
was conducted on the nutrient content, essential amino acids, macro- and microelements in the seeds of the 

"O‘zbekiston-M", "Andijon", "Marhamat", and "Ulug‘nor" amaranth varieties. Based on the results obtained, the 
"O‘zbekiston-M" and "Ulug‘nor" varieties were recommended for this purpose. 

 
Kalit so‘zlar: amarant, soya, bug‘doy, oqsil, aminokislota, microelement, makroelement, biologik faol modda, 

oziq-ovqat qo‘shilmasi 
Ключевые слова: амарант, соя, пшеница, белок, аминокислота, микроэлемент, макроэлемент, 

биологически активное вещество, пищевая добавка 
Key words: amaranth, soybean, wheat, protein, amino acid, microelement, macroelement, biologically active 

compound, food additive 
 

KIRISH 
Inson hayoti faoliyati davomida turli metabolitik jarayonlarni yo‘lga soluvchi oziq-ovqat 

komponentlari va fiziologik faol birikmalar rolini bajaruvchi biologik faol birikmalar, oqsil va 
aminokislotalar, mikro- va makrokimyoviy elementlar muhim ahamiyatga ega. Kundalik ratsioni 
oddiy mehnat faoliyati bilan band odamlardan farqli ravishda kuchli zo‘riqish bilan olib boriladigan 
mehnat faoliyati insonning kundalik ratsionida to‘laqonli oziq-ovqat mahsulotlari bilan bir qatorda 
ortiqcha yuklamani hisobga olgan holda qo‘shimcha ozuqa mahsulotlari bilan boyitilishi lozim. 

ADABIYOTLAR TAHLILI VA METODOLOGIYA 
Amarant o‘simligi yer ustki qismlarida erkin aminokislotalar va oqsil tarkibiga kiruvchi 

aminokislotalar yig‘indisiga ko‘ra oqsil miqdori 15% ga yetadi va ismaloq bilan bemalol 
taqqoslaydigan darajada [1]. Oqsillarning muhim ozuqaviy qimmati tarkibidagi almashinmaydigan 
oqsillar xususan, lizin miqdori bilan o‘lchanib, amarantda bu aminokislota 7,8% gacha uchraydi. 
Solishtirish uchun bu ko‘rsatkich makkajo‘xorida – 2,9, bug‘doyda – 2,2%, loviyada – 5,0% ni 
tashkil qiladi. Mahalliy amarant navlarida lizin miqdori soya o‘simliginikidan ko‘proq. Undan tashqari 
erkin holdagi lizin hamma erkin aminokislotalarning umumiy miqdorining 2,1% ini tashkil qiladi. 
Inson organizmiga lizin va boshqa almashinmaydigan aminokislotalar asosan o‘simlik mahsulotlari 
orqali kirishini hisobga olinadigan bo‘lsa, amarant oqsilini insonning kundalik ozuqa ratsioniga 
qo‘shish ovqatlanishning yanada aminokislota tarkibi bo‘yicha to‘laqonli va balanslashgan holda 
bo‘lishini ta’minlaydi. 

Amarantdagi oqsil bilan bog‘langan almashinmaydigan aminokislotalar 37% ni tashkil 
qilgani holda, almashinmaydigan erkin aminokislotlar amarantdagi umumiy erkin 
aminokislotalarning 36,2% ini tashkil qilib, bemalol solishtirish imkonini beradi. Shu bilan birgalikda 
oqsilga bog‘langan turdosh aminokislotalardan valin va fenilalanin erkin holda ko‘proq uchrasa, 
treonin, metionin, leysin, va izoleysin o‘zaro solishtirsa bo‘ladigan darajada, lizin esa 
bog‘langanidan ko‘ra 3,5 barobar kamroq uchraydi [2]. 

1-jadval 
Amarantning aminokislota tarkibi 

Aminokislotalar 
Erkin Bog‘langan 

Umumiyga 
nisbatan, % 

Tortmaga nisbatan, % 
Umumiyga 
nisbatan, % 

Tortmaga 
nisbatan, % 

Alanin 7,3 0,09 3,5 0,57 
Glitsin 2,7 0,03 5,3 0,83 
Aspargin kislotasi 6,4 0,08 7,7 1,21 
Glutamin kislotasi 7,9 0,10 13,2 2,07 
Lizin 2,1 0,03 7,8 1,23 
Gistidin 2,4 0,03 5,7 0,90 
Treonin 3,1 0,04 3,5 0,55 
Sistein - - 3,4 0,53 
Metionin 3,1 0,04 3,3 0,52 
Valin 6,7 0,08 3,9 0,61 
Prolin 5,7 0,07 2,7 0,42 
Triptofan - - 1,2 0,19 
Leysin 5,1 0,06 5,9 0,93 
Izoleysin 3,7 0,05 4,1 0,64 

Serin 7,1 0,09 5,9 0,93 
Arginin 3,5 0,04 5,5 0,86 
Fenilalanin 12,4 0,15 7,9 1,24 
Tirozin 20,8 0,25 9,5 1,49 
Umumiy 100 1,23 100 15,70 
NH3 4,4 - 4,5 - 

 
Alohida olingan aminokislotalarning biologik faolligi o‘rganilganda glutamin kislotasi 

markaziy asab tizimini mo‘’tadillashtirishda, metionin jigarning toksik zararlanishida, gistidin 
oshqozon yarasi va gastritda, asparagin kislotasi bosh miya po‘stlog‘i ishini me’yorlashtirishda, 
arginin antidiabetik ta’sir qo‘rsatish xususiyatiga ega.  

Undan tashqari amarantda antioksidant xususiyat namoyon qiluvchi birikmalar: flavanoidlar, 
vitamin C, karotinoidlar ham mavjud. Vitamin C – askorbin kislotasi o‘simliklarda sintezlanadigan 
va inson hayotiy faoliyati uchun muhim hisoblanadigan birikma bo‘lib, amarantda 120 mg% gacha 
bo‘ladi. Karotinoidlar ham asbsolyut quruq massaga nisbatan 9 mg% miqdorida uchraydi, 
polifenollar miqdori 5,47% bo‘lgani holda, buning 4,21% ini flavonoidlar tashkil etib, bu raqam 
dorivor o‘simliklar bilan solishtirsa bo‘ladigan darajada mazkur moddalar borligini ko‘rsatadi [3].  

Shu bilan birgalikda amarantda organik moddalardan tashqari inson va o‘simliklar biologik 
tizimida muhim fiziologik rol o‘ynaydigan mikro- va makroelementlar: kalsiy, magniy, kaliy, natriy, 
fosfor, alyuminiy, bariy, bor, marganes, temir, kobalt, nikel, mis, rux, molibden, selen, kremniy, 
organik kremniy ham uchraydi [4]. 

Bu esa mazkur o‘simlikdan kuchli zo‘riqish bilan mehnat faoliyati olib boradigan insonlar 
uchun me’yorlashtirilgan funksional ovqatlanishni tashkil qilishda samarali foydalanish imkonini 
bera olishini ko‘rsatadi. Bunda qovurilgan amarant urug‘laridan oligan un bilan bir qatorda bug‘doy 
yormasi (0,25-0,75 mm) hamda soya unidan foydalanib, tarkibi kuchaytirilgan proteinli bo‘tqa 
tayyorlash mumkin [5, 6] 

Farg‘ona politexnika instituti tajriba maydonida yetishtirilgan “O‘zbekiston-M”, “Andijon”, 
“Marhamat”, “Ulug‘nor” navlari urug‘lari tadqiqot ob’yekti sifatida olindi [7-9]. 

Urug‘lardagi oqsillar, lipidlar, uglevodlar, mono- va disaxaridlar, kraxmal, ozuqa tolalari 
(kletchatka, pektin) va mineral moddalarni aniqlash biokimyodan ma’lum usullar yordamida olib 
borildi [10, 11]. Oqsil moddalarning xarakterli tarkibiy elementi azot bo‘lib, “oqsil moddalar”ni 
ko‘pincha “azotli moddalar” deb ham anglashiladi va urug‘ tarkibidagi azot miqdoriga qarab oqsil 
miqdori haqida fikr yuritish mumkin. Umumiy va oqsil azoti yog‘sizlantirilgan namunalarda Keldal 
usuli yordamida aniqlandi. 

Urug‘larning haqiqiy namligi va moylilik darajasini hisobga olgan holda yog‘ moddalarga 
nisbatan xom protein miqdori ma’lum usul yordamida aniqlandi [12], oqsillarning aminokislota 
tarkibi aminokislotalarning avtomatik analizatorida xromatografik usulda aniqlandi [13]. 

Makro- va mikroelementlarni atom-adsorbsion spektrofotometriya (AAS) usulida aniqlandi. 
Usul elementlarning dissotsiyalangan atomlarini spektrning tor sohasida nur yutishiga asoslangan. 
Mazkur usul ko‘plab elementlarni yuqori aniqlikda aniqlab beradi [14]. AAS uskunalarini qo‘llab 
analiz qilish qo‘zg‘almagan atomlar soni umumiy atomlar soniga nisbatan ko‘pchilikni tashkil etib, 
harorat va boshqa sharoitlarga uncha bog‘liq emasligiga asoslanadi. Emission spektroskopiya esa 
qo‘zg‘almagan atomlarga nisbatan ozchilikni tashkil etadigan, qo‘zg‘algan atomlarni aniqlash 
imkonini beradi. Bu usullarning sezgirlik darajasi farqlanishini izohlaydi. 

Namunalarni taxliliga tayyorlash. O‘simlik namunalarini kulga aylantirish va kulni eritish 
lozim. Eng maqbul usul G.L.Rinkis usuli bo‘lib, nitroat kislota bug‘lari bilan kulga aylantirish 
hisoblanib, bunda qo‘shimchalar bilan ifloslanish darajasi minimum bo‘ladi. Bu usuldan 
foydalanganda K, Mg, Sa, Na, R, Fe, Mn, Si, Cd, So, Ni va boshqa elementlarni AAS usuli bilan 
aniqlash mumkin bo‘ladi. 500°C da quruq kul hosil qilish va kulni yakuniy konsentratsiyasi 1 n dan 
ortmagan holda HCl bilan eritish alohida elementlarni aniqlash imkonini beradi. Ekstraksiya uchun 
ko‘p elementlar bilan xelatlar hosil qiluvchi ammoniy pirrolidinditiokarbomat ishlatiladi. 

Standart eritmalar tayyorlashda AAS usulining asosiy talabi atomizatsiya sharoitlari imkon 
qadar tajriba eritmasi sharoitlariga yaqin bo‘lishi kerak. Buning uchun qo‘shimchalar qo‘shish 

amaliyoti keng qo‘llaniladi. Standart egri chiziqlar ma’lum konsentratsiyali aniq eritmalar bo‘yicha 
tuzib chiqiladi. 

NATIJA VA MUHOKAMA 
Amarant navlari urug‘larining asosiy nutriyentlarini qishloq xo‘jaligida ustivor donli bug‘doy, 

va soya ekinlari bilan solishtirma o‘rganish natijalari quyidagi jadvalda keltirilgan (2-jadval) 
2-jadval 

Amarant navlari urug‘larining va bug‘doy doni, soya dukkagi asosiy nutriyentlari 
 

Ko‘rsatkichlar 
Amarant 

Bug‘doy* Soya* 
O‘zbekiston-M Andijon Marhamat Ulug‘nor 

Oqsil 18,05 17,25 17,75 18,25 15,07 43,67 
Lipidlar 8,42 7,05 7,95 8,23 3,07 21,18 
Kraxmal 62,32 61,40 60,25 61,10 66,56 4,17 
Mono- va disaxaridlar 3,21 3,33 3,05 3,30 1,68 12,14 
Ozuqatolalari 7,40 7,36 7,33 7,28 11,76 12,31 
Mineral moddalar 3,72 3,61 3,58 3,55 1,86 6,53 

Izoh: *adabiyot ma’lumotlari [15] 
Mazkur jadval amarantning tanlangan navlari fiziologik qimmatli ingradiyentlar: oqsillar, 

lipidlar, uglevodlar, mono- va disaxaridlar, kraxmal, ozuqa tolalari (kletchatka, pektin) va mineral 
moddalar tutishini ko‘rsatmoqda. 

Amarant navlari urug‘larining va bug‘doy doni, soya dukkagi mineral tarkibini solishtirma 
o‘rganish natijalari quyidagi 3-jadvalda keltirilgan. 

3-jadval 
Amarant navlari urug‘larining va bug‘doy doni, soya dukkagi mineral tarkibi 

Ko‘rsatkichlar 
Amarant 

Bug‘doy* Soya* 
O‘zbekiston-M Andijon Marhamat Ulug‘nor 

Makroelementlar, %: 
Kalsiy 0,30 0,31 0,33 0,32 0,02 0,35 
Fosfor 0,57 0,54 0,60 0,58 0,41 0,60 
Magniy 0,34 0,32 0,35 0,36 0,10 0,23 
Kaliy 0,53 0,51 0,52 0,56 0,40 1,61 
Natriy 0,26 0,25 0,27 0,46 0,01 0,04 

Mikroelementlar mg/100g: 
Mis 4,10 4,11 4,15 4,12 4,20 0,50 
Marganes 5,20 5,32 5,26 5,25 28,00 2,80 

Izoh: *adabiyot ma’lumotlari [15] 
Olib borilgan tadqiqotlar shuni ko‘rsatdiki: 
Amarant urug‘i oqsillari bug‘doynikidan 1,2 barobar ko‘p va soyanikidan 2,5 barobar kam; 
Lipidlari bug‘doydan 2,3 barobar ko‘p va soyadan 2,5 barobar kam; 
Kraxmali bug‘doyga yaqin 1,2 barobar kam va soyanikidan 14,7 barobar ko‘p; 
Mono- va disaxaridlari hamda ozuqa tolalari bug‘doy va soyanikidan kamroq; 
Kalsiy va fosfor miqdori inson organizmi o‘zlashtirishi uchun optimal nisbatlarda (1:2), 

bug‘doynikidan 15 barobar ko‘p, soyanikiga yaqin miqdorlarda kalsiy tutadi; 
Magniy va natriy miqdori bug‘doy va soyanikidan ko‘p; 
Mis miqdori bug‘doynikidan oz, soyanikiga nisbatan 8 marta ko‘p; 
Marganes soyanikidan 2 barobar ko‘p bo‘lsada, bug‘doynikidan 5,5 barobar kam. 
Bunday ozuqa moddalari kompleksi amarant urug‘larining bug‘doy va soya kabi ozuqaviy 

fiziologik qimmatini belgilaydi. 
Ozuqaviy qimmat yana aminokislota tarkibiga ham bog‘liq bo‘lib, Amarant navlari 

urug‘larining va bug‘doy doni, soya dukkagi oqsillarining aminokislota tarkibi ham solishtirma 
o‘rganildi va natijalari 4-jadvalda berilgan. Bunda natijalar Butunjahon sog‘liqni saqlash 
tashkilotining (FAO) almashinmaydigan aminokislotalarga bo‘lgan kundalik ehtiyoj me’yoriga 
nisbatda keltirilgan. 

4-jadval 
Amarant navlari urug‘larining va bug‘doy doni, soya dukkagi almashinmaydigan 

aminokislotalari miqdori, g/100 g oqsil 

Ko‘rsatkichlar FAO 
Amarant 

Bug‘doy* Soya* 
O‘zbekiston-M Andijon Marhamat Ulug‘nor 

Fenilalanin+tirozin 6,3 7,0 6,9 7,0 7,1 4,1 4,1 
Lizin 5,8 6,2 6,1 6,1 6,3 2,5 5,9 
Leysin 6,6 5,7 5,6 5,7 5,8 6,6 7,1 
Valin 3,5 4,3 4,2 4,4 4,5 3,0 4,5 
Metionin+sistin 2,5 4,2 4,1 4,2 4,4 1,3 1,9 
Izoleysin 2,8 3,7 3,6 3,8 3,9 2,4 4,5 
Treonin 3,4 3,6 3,5 3,7 3,8 3,0 3,4 
Triptofan 1,4 1,5 1,3 1,4 1,6 1,2 1,7 
Jami 32,3 36,2 35,3 36,3 37,4 24,1 33,1 

Izoh: *adabiyot ma’lumotlari [15] 
Ko‘rinib turibdiki [16], amarant navlarida lizin, S, metionin+sistin keragidan ortiqcha 

miqdorda mavjud. Ma’lumki lizin yetishmovchiligi qon hosil bo‘lishining buzilishiga, eritrotsitlar 
miqdorining pasayishi va natijada ularda gemoglobinning kamayishiga, mushaklarning 
zaiflashishiga, kalsiyning o‘zlashtirilishi buzilishiga olib keladi.  

Metionin organizmda o‘sish va azot muvozanatiga javob beradi. Amarantda bug‘doydan 3 
marta, soyadan 2 marta ko‘p ekan. 

Fenilalanin va tirozin amarantda bug‘doy va soyadan ko‘ra 1,7 barobar ko‘pligi ma’lum 
bo‘ldi. 

Valin bo‘yicha amarant soyaga yaqin lekin bug‘doydan 1,4 barobar ko‘p miqdorga ega. 
Triptofan bo‘yicha amarant soyaga yaqin, lekin bug‘doydan 1,3 barobar ko‘proq saqlaydi. 

XULOSA 
Bu ma’lumotlar amarant urug‘lari aminokislota tarkibi bo‘yicha boshqa ozuqa ekinlariga 

nisbatan yaxshiroq balanslashganligini ko‘rsatadi va pirovard natijada organizm tomonidan oqsil 
yaxshi o‘zlashtiriladi hamda undan bug‘doy yormasi va soya uni bilan kompleksidan funksional 
ovqatlanishda biologik faol ozuqaviy qo‘shilmalar yaratish va ishlab chiqarishda foydalanish 
maqsadga muvofiqdir. Kuchli jismoniy mehnat bilan shug‘ullanuvchi toifadagi insonlar uchun 
maxsus bo‘tqa yaratish uchun mahalliy yangi “O‘zbekiston-M”, “Ulug‘nor”navlaridan foydalanish 
maqsadga muvofiqdir. 

